 Тема:

„Чыс та мухтав  сана, ентешĕмĕр!”
(Шкулти поэзи каçĕн уяв сценарийĕ).

(Анатолий Емельянов çуралнăранпа 88  çул çитнĕ тĕле)

ВĂРНАР – 2020
Мероприятие 14-15 çулти ачасем валли хатĕрленĕ.
Ĕç тĕллевĕ 1. Ачасене Анатолий Емельянов пурнăçĕпе тата ĕçĕ-хĕлĕпе тарăнрах паллаштарасси, чыслă та сумлă ентешĕмĕрĕн  мăнаçлăхне туйтарасси.

2. Ачасен тавра курăмне, çынлăхне хăпартасси. Юрлас-ташлас ăсталăха алла илме пулăшасси. Ачасен илемлĕх туйăмне вăратса çирĕплетесси.

3. Тăван халăха  хисеплеме, савă-юрăсенче сăмах пуянлăхне туйма пулăшасси.

Илемлĕ те çутă зал. Стенасене тĕрлĕ-тĕслĕ шарсемпе, хăюсемпе илемлетнĕ. Стена çинче Анатолий Емельянов портретне вырнаçтарнă. Писатель кĕнекисен выставкине йĕркеленĕ. Илемлĕ чăваш юрри янăрать. Мультимедийлă экран çинче Анатолий Емельяновăн пурнăçĕпе пултарулăхĕ çинчен хатĕрленĕ презентаци  страницисем тухса пыраççĕ.

Уяв каçне хутшăнакансем

1-мĕш ертсе пыракан

2-мĕш ертсе пыракан

Сăвă калакансем

Ташăçăсемпе юрă ăстисем

1-мĕш ертсе пыракан

Ырă кун пултăр, хисеплĕ тус-тантăшсем, вĕрентекенсем, курма килнĕ хăнасем

2-мĕш ертсе пыракан

Ырă вăхăт тĕлне пултăр пурне те! Эпир сире паян çак залра курма питĕ хавас!

1-мĕш ертсе пыракан

Паянхи кун пирĕншĕн питĕ пысăк уяв. Чăваш халăхĕн таса чунлă, вичкĕн ăслă ывăлĕ, чăваш халăх писателĕ,  талантлă çыравçă, чаплă публицист пирĕн ентешĕмĕр Анатолий Викторович Емельянов  çуралнăранпа 87 çул çитрĕ.
2-мĕш ертсе пыракан

Тăван халăх умне вăл  хăйĕн ĕçĕпе  чыслăн тухма пултарчĕ.

1-мĕш сăвă вулакан

Çуралнă пулсан, çын,

Курăк шăтнă пек, 

Пурăнас пулать сан

Кайăк юрри пек.

Кайăк юрри евĕр

Пурăнсан хитре

Çăмăллăх эс кÿрĕн

Пирĕн кил çĕре

2-мĕш сăвă вулакан

Çуралнă пулсан, çын,

Шуçăм тухнă пек,

Пурăнас пулать сан

Çăлтăр çуннă пек.

Çăлтăр çуннă евĕр

Пурăнсассăн эс,

Çĕр çинчен кайсан та

Сан яту сÿнмест.

3-мĕш сăвă вулакан

Чылай çут çăлтăр тÿпере.

Кашнин çути хăйне кура-тăр,

Анчах та чи çутти – пĕрре, 

Ăна эпир тÿрех куратпăр.

4-мĕш сăвă вулакан

Чылай ыр çын çут тĕнчере, 

Кашни маттур, сатур е сапăр

Анчах чи хастарри – пĕрре,

Ăна ялан чунра усратпăр

Эпир ентешĕмĕр  çинчен

Паян халех сăмах пуçлатпăр.
„Алран кайми аки-сухи” чăваш халăх юрри янăрать.
1-мĕш ертсе пыракан

Анатолий Емельянов 1932 çулхи кăрлачăн 10-мĕшĕнче Мăньял Хапăс ялĕнче çуралнă . Çемьере пĕрремĕш ача пулнă. 1932-мĕш çулта ялти пуçламăш шкула вĕренме каять. 1941-мĕш çулта Тăван çĕр-шывăн аслă вăрçи пуçлансан пурнăç йывăрлансах çитет. 1942-мĕш çулта унăн ашшĕ вăрçă хирĕнче пуçне хурать. Мĕн пĕчĕкрен хресчен ĕçĕн тути-масине астивнĕ. 1950-мĕш çулта Хапăс ялĕнчи  шкултан вĕренсе тухсан Вăрнарти зооветеринари техникумĕнче пĕлÿ пухать. Ун хыççăн ялта темиçе çул хушши  выльăх тухтăрĕ пулса ĕçлет. 

2-мĕш ертсе пыракан

Пултарулăх  ĕçне Анатолий лирикăллă сăвăсенчен, ăста çырнă калавсенчен  пуçланă. Малтанхи сăвви 1949 çулта район хаçатĕнче пичетленнĕ. «Кăмăл» ятлă калавĕ 1957 çулта «Çамрăк коммунист» хаçатăн виççĕмĕш номерĕнче кун курнă.

 Сăввисене пулчĕ-пулмарĕ пичете кăларма васкаман вăл. Каярахпа кăна вăйпитти çыравçă пулса тăрсан тин тĕрлĕ журналсенче кун кăтартать вăл вĕсене. Акă яш чухне çырнă сăвăсенчи йĕркесем.
5-мĕш сăвă вулакан

Чечек тĕнчи тăвас тесе

Мĕн ачаран эп ĕмĕтленнĕ,

Мăньял, Вăрнар-и, -эс тесе, 

Илем тĕнчи кунта килленнĕ.

Çавал... Хирлеп. Вăрман, вăрман..

Кунта пур улăхĕ те хирĕ.
Хура çĕр шыраса чупман

Ман ăратри этем еткерĕ.

6-мĕш сăвă вулакан

Кунтах эп юлтăм çавăнпа,

Кунтах, кунтах пахчаçă пултăм.

Анчах та улшăнчĕ шăпа

Сывпуллашса сире ал султăм.
Çапах ан тиркĕр-ха мана – 

Э, Салука, Мăньял çырмийĕ.

Асра юлмашкăн сан ăсна

Ларса юлать поэтан килĕ.

7-мĕш сăвă вулакан
Халь ман пахча – çĕршывĕпе,

Унта-кунта чечек эп лартăп.

Чĕре те чун хавалĕпе

Çĕрне кăпкатăп та шăварăп.

 „Юратнă тăван çĕр-шыв” (Сăвви Н.Сандровăн, кĕвви А.Никитинăн)” юрă янăрат)

2-мĕш ертсе пыракан

Çартан таврăнсассăн пултаруллă та хастар çамрăка комсомол райкомĕн пĕрремĕш секретарĕ, унтан  КПСС Вăрнар райкомĕн пĕрремĕш секретарĕ пулма суйлаççĕ. Партин аслă шкулĕнче вĕренет, литературăн аслă курсĕнче пĕлÿ пухать Анатолий Емельянов. Республикăн   культура министрĕ, издательство управленийĕн начальникĕ, писательсен союзĕн председателĕ пулнă пирĕн ентеш. 

1-мĕш ертсе пыракан

Пултаруллă писателе Чăваш республикин наукăсен академийĕн академикне суйланă, Вăл хăйĕн ĕçне Чăваш ăслăлăхне малалла аталантарас тесе те вăй хурать.

Калавсем, повеçсем, романсем çырать. „Шăнкăрав курăкĕ”повĕçшĕн Çеçпĕл, „Ят”, „Ватă ăшши” кĕнекесемшĕн К.В.Иванов премине тивĕçнĕ. 30 ытла кĕнеке тухнă.

(Малалла ачасм А.Емельяновăн сăввисене вулаççĕ).

1-мĕш вулакан

Ĕмĕлке пек пĕрре çухалатăп, 

Тупăнап уяр кун çитсенех

Пурнăçра, пурнăçра мĕн шыратăп

Эп вилеп – тупсăмне пĕлсенех

2-мĕш вулакан

Куркалап таврари çынсене эп.

Пур ăсли, айванни ытларах

Ухмаххи шучĕпе çын çиетĕп, 

Ăслисен шучĕпе – чун тасах.

3-мĕш вулакан

Мухтанман ĕçĕмпе виçĕ пуслăх

Мухтанмастăп ачам шăпипе

Ĕмĕр сывă пултăрччĕ туслăх!

Мухтанап тус тăван пуррипе
„Чăваш ачи”(Сăвви Н. Ытарайăн, кĕвви А. Никитинăн) юрă янăрать 
Хыççăн хĕрсен ушкăнĕ чаваш ташшипе савăнтарать.

1-мĕш ертсе пыракан
Анатолий Емельянов ячĕ чăваш вулаканĕсене те, Раççейри ытти халăх вулаканĕсене те паллă.Ун кĕнекисем Мускаври издательсвăсенче те нумай çапăннă. Вĕсем хушшинче „ Çавал сарăлсан”, „Чапшăн пурăнмастпăр”, „Кузьма Овражный, „Хура кăрăç”, „Çырма куçми”  тата ыттисем те. Хăй кĕнекисенче писатель ялпа хула çыннисене сăнлать, вĕсене тĕрлĕ мелсемпе ÿкерет, хăй пурăннă тапхăрти, историлле самана сăн-сăпатне сăнарлать.
2-мĕш ертсе пыракан
Прозăри пултарулăхне çыравçă калав-новеллăран пуçăнă. 70-мĕш çулсенче Анатолий Емельянов вĕçĕмех очерксем хайлать, çав вăхăтрах повĕçсене те кăмăлла пуçлать. Публицистикăлла прозăн чи пысăк ăстисенчен пĕри пулса тăрать. Çыравçă яланах халăх хушшинче пулнă, çынсен пурнăçĕпе пурăннă, шухăш-кăмăлне ăнкарма тăрăшнă. Хайлавĕсенчи сăнарĕсем нумайăшĕ чăн пурнăçран илнĕ, таврари ялсенчи çынсен сăнарĕсем.
Аслă классенче вĕренекенсе „Çырма Куçми” хайлавăн пĕр сыпăкне выляса параççĕ.
2-мĕш ертсе пыракан

Анатолий Емельяновăн пултарулăхĕ чĕлхе витĕмлĕхĕпе, шухăш тарăнлăхĕпе, герой характерĕсен кăткăслăхĕпе уйрăлса тарать. 1990 çулта писателе чăваш халăх писателĕ ятне панă. Пултарулăх анинче тар тăкнăшăн ăна Халăхсен туслăхĕн, Ĕçлĕх Хĕрлĕ Ялав орденĕсемпе чысланă.
2-мĕш ертсе пыракан

„Хăйĕн пултарулăхĕпе Анатолий Емельянов чăваш литературине тепĕр чĕрĕ юхăм кĕртрĕ, пур сăнара та нумай енлĕн сăнарлать вăл, ĕç урлă сăнлать. Çын хăй тăвакан ĕçе пĕтĕм чунне хурать, халăхшăн тăрăшать пулсан, вăл кăмăл-сипет тĕлĕшĕнчен те таса, ырă.” тесе çырать паллă литература критикĕ Михаил Ставский

Ачасен ушканĕ „Асамат кĕперĕ”(сăвви В.Давадов-анатрин, кĕвви С. Никитинăн) юрă янратать.
4-мĕш вулакан

Ăна чăваш анне савса çуратнă

Сăпка юрри юрланă чăвашла.

Сĕтне ĕмтернĕ вăл, чĕлхе хăватлă

Пулма перо тыттарнă аллине.
5-мĕш вулакан

Тăван чĕлхемĕр чысĕнче

Эс куртăн аслă тивĕçе

Хресчен пек пултăн йыш çинче

Сăваплăх кÿтĕн çав ĕçе

6-мĕш вулакан

Ят-сум çÿлте сан чăнахах

Асран ямарăн халăха

Вĕрентрĕн пин-пин чăваша

Савма ху савнă сăмаха

1-мĕш ертсе пыракан

Анатолий Емельянов тăван литературăна нумай илемлĕ хайлавпа пуянлатрĕ. Анчах та шел пулин те , йывăр чирлесе выртнă хыççăн 2000-мĕш çулхи чÿк уйăхĕн 23-мĕшĕнче унăн чĕри тапма чараннă. Ăна Шупашкарти Карачура масарĕнчи ятлă-сумлă çынсен аллейинче пытарнă.
2-мĕш ертсе пыракан
Писатель çырнисене эпир сцена çинче вулатпăр, ун пурнăçĕпе ĕçĕ-хĕлĕ çинчен уроксенче калаçатпăр. Апла тăк вăл çырса хăварнисем пирĕнпе пĕрле пулсан – çыравçă пирĕнпе чĕррĕн калаçать. Унăн 100 çулне те, 150 çулне те уявлĕ чăваш халăхĕ.

7-мĕш вулакан (хăй çырнă сăввине вулать)
Чăваш халăх çыравçи,
Манăçми ентешĕмĕр,
Санăн яту чи таси 
Пирĕншĕн, килĕшĕпĕр.

Мĕнпур халăх санпала 
Паян мухтанать.
Санăн çуралнă кунна  
Паян уявлать.

Яш чухнехи сăввусем 
Пирте çунат хушаççĕ.
Илемлĕ хайлавусем 
Пире савăнтараççĕ

Чăваш халăх çыравçи,
Манăçми ентеш,
Яту сан ĕмĕр пурăнтăр!
Яту сан пултăр вилĕмсĕр!
1-мĕш ертсе пыракан

 Емельянов пек çыравçăсем вилмеççĕ – пурăнаççĕ те пурăнаççĕ. Унăн çутă ячĕ пирĕн чĕрере яланлăхах юлĕ. Тăван халăхĕпе çĕр-шывĕ çинчен чун хăватне шеллемесĕр çыракан – ĕмĕр-ĕмĕр чĕрĕ.

Чыс та мухтав сана, ентешĕмĕр

Пурте: Чыс та мухтав сана, ентешĕмĕр!

